
ଭାରତବାସୀର ଧର୍ମବଳ ସାର, 

ଧର୍ମ ବିନା ଆଜି ଏଡେ ଛାରଖାର । 


ଧର୍ମେ ପରା ଆଗେ ତୁମ୍ଭ ଅଧିକାର, 

ସତ୍ୟ ଶୁଦ୍ଧ ଧର୍ମ କର ହେ ପ୍ରଚାର । 


ଦେଖାଅ ଜୀବନେ ଅଦ୍ଭୁତ ଶକତି, 

କର୍ମେ ଅନାସକ୍ତି; ଧର୍ମେ ଦିବ୍ୟ ରତି । 


ପୂତ କର୍ମଭୂମୀ ଏ ଭାରତ ଧାମେ 

ଆର୍ଯ୍ୟ ଅଭିମାନ କର କିମ୍ପା ନାମେ? 


ପ୍ରେମେ ଆଲିଙ୍ଗନ କର ସର୍ବଜନେ, 

ଉଛୁଳାଅ ପ୍ରେମ ଉଚ୍ଛ୍ୱାସ ଜୀବନେ । 


ତୁମ୍ଭ ଆଦରଶେ ଅନ୍ୟ ଯେତେ ଜାତି, 

ଉଠିବେ ପଲକେ ସାଧୁ କାର୍ଯ୍ୟେ ମାତି । 


ସାନ ବଡ଼ପଣ ସିନା ଭାଗ୍ୟାଧୀନ, 

ସେଥିଲାଗି ମନ ନ କର ମଳିନ । 


ସତ୍ୟ, ଶମ, ଦମ, ଶଉଚ, ତିତିକ୍ଷା, 

ଏ ଆଦି ସକଳ ତୁମ୍ଭ କୁଳ-ଦୀକ୍ଷା । 


ଆଚରିଣ ତାହା ଜୀବନେ ନିରତେ, 

ବ୍ରହ୍ମତ୍ୱର ତେଜ ପ୍ରକାଶ ଜଗତେ । 


ଲୋକହିତ ପ୍ରାଣ ପ୍ରଦାନ ପ୍ରବଣ, 

ଦଧୀଚି ଶୋଣିତ କରିଛି ଧାରଣ । 


ଦିଅ ସ୍ୱାର୍ଥବଳି ଦେଖାଅ ସେ ତ୍ୟାଗ, 

ଭାରତ ଜାତୀୟ ମହାଯାଗେ ଲାଗ ।




[  ୬୧  ]

